
Online kurs Nastavničke kompetencije za kvalitetno inkluzivno obrazovanje 
dostupan je na adresi https://nastavnickekompetencije.ba/ 
 

 

 

1. SAŽETAK 

 

Kvalitetno inkluzivno obrazovanje je pravo svakog djeteta. Ostvarenje ovog prava u 

učionici osiguravaju prvenstveno nastavnici i nastavnice. Oni organiziraju i vode proces 

učenja i podučavanja na način da osiguraju svim svojim učenicima i učenicama 

kvalitetno obrazovanje, tj. da u svoj kvalitetan proces učenja i podučavanja uključe 

isključene i učenike i učenice koji su u riziku od isključivanja. Uspješno ispunjavanje 

ove uloge zavisi od nivoa nastavničkih kompetencija, koje nastavnici i nastavnice stječu 

i razvijaju tokom svog inicijalnog obrazovanja i svog kontinuiranog profesionalnog 

razvoja. 

 

U cilju jačanja nastavničkih kompetencija, online kurs “Nastavničke kompetencije za 

kvalitetno inkluzivno obrazovanje” pruža osvrt na osnovne postavke kvalitetnog 

inkluzivnog obrazovanja i daje savjete za njegovo provođenje u učionici. Namijenjen je 

nastavnicima i nastavnicama, studentima i studenticama nastavničkih fakulteta, kao i 

svima onima koji rade u oblasti obrazovanja. 

 

Sadržaj kursa izradile su univerzitetske profesorice (biografije predavačica), oslanjajući 

se na Module za obuku predavača iz oblasti inkluzivnog obrazovanja (UNICEF, 2015). 

Proces izrade online kursa je osmislila i omogućila Misija OSCE-a u Bosni i 

Hercegovini. 

 

 

2. ISHODI UČENJA 

 
Nakon završetka kursa, polaznici i polaznice će moći: 

 

1. objasniti koncept inkluzivnog i kvalitetnog obrazovanja u kontekstu socijalne 

inkluzije; 

2. objasniti uzroke socijalnog isključivanja marginaliziranih grupa; 

3. objasniti odlike interkulturalne kompetencije; 

4. analizirati koje promjene u pogledu sadržaja, pristupa, struktura i strategija u 

učenju i podučavanju zahtijeva inkluzivno i kvalitetno obrazovanje; 

5. analizirati utjecaj inkluzivnog i kvalitetnog obrazovanja na profesionalnu 

autonomiju nastavnika i nastavnica; 

6. pronaći informacije za daljnje istraživanje o tome kako unaprijediti svoje 

kompetencije za osiguranje inkluzivnog i kvalitetnog obrazovanja u učionici; 

7. kreirati prijedlog primjene univerzalnog dizajna za učenje za svoj nastavni 

predmet. 

 
 
 

https://nastavnickekompetencije.ba/

3. STRUKTURA I TOK KURSA 

 

Kvalitetno inkluzivno obrazovanje u učionici posmatrat će se kroz pet tema. Svaka 

tema obrađena je kroz dvije do tri lekcije u formatu videozapisa, obavezne i 

preporučene literature. U prosjeku, polaznicima i polaznicama će za završetak kursa 

biti potrebno barem deset sati rada. Na kraju, polaznici i polaznice će imati priliku 

pristupiti testu i provjeriti svoje znanje. Oni koji ostvare barem 70% tačnih odgovora 

dobit će certifikat o uspješno završenom online kursu. 

 

 

4. SADRŽAJ KURSA 

 

Tema A: Kvalitetno inkluzivno obrazovanje u kontekstu socijalne isključenosti – 

pristup i operacionalizacija 

Lekcija 1: Socijalna isključenost kao socio-pedagoški problem  

Osnovni pojmovi: pravo na obrazovanje, socijalna isključenost, socijalna inkluzija, 

inkluzivno i kvalitetno obrazovanje 

 

Osvrt na socijalnu isključenost kao socio-pedagoški problem, te na socijalnu inkluziju 

kao organiziranu društvenu reakciju na ovaj problem. Sagledavanje važnosti uloge 

obrazovanja u socijalnom uključivanju, koja se manifestira na individualnom i 

kolektivnom nivou, a usko je vezana za ostvarivanje prava na obrazovanje. 

Lekcija 2: Inkluzivno i kvalitetno obrazovanje za sve učenike i učenice 

Osnovni pojmovi: marginalizirane grupe, pravo na obrazovanje, inkluzivno i kvalitetno 

obrazovanje 

 

Osvrt na inkluzivno obrazovanje kao koncept kvalitetnog obrazovanja unutar kojeg se 

osiguravaju pravo na obrazovanje, pravo u obrazovanju i pravo kroz obrazovanje za 

sve učenike i učenice, odnosno, pristup, učešće i postignuće svih učenika i učenica, 

nezavisno od njihovog porijekla, pripadnosti, sposobnosti i drugih različitosti. 

 

Tema B: Temeljna polazišta inkluzivnog odgoja i obrazovanja 

Lekcija 1: Osnovno razumijevanje inkluzivnog obrazovanja 

Osnovni pojmovi: inkluzivno obrazovanje 

 

Predstavljanje osnovnih definicija, principa i terminologije inkluzivnog obrazovanja. 

Osvrt na put ka inkluzivnom i kvalitetnom obrazovanju i prepreke na koje nastavnici i 

nastavnice na tom putu mogu naići, a u cilju iniciranja promišljanja o daljnjem 

djelovanju ka unapređenju obrazovanja. 

Lekcija 2: Kompetencije nastavnika i nastavnica za inkluzivno obrazovanje 

Osnovni pojmovi: kompetencije, inkluzivno obrazovanje, različitosti 

 

Osvrtanje na pojam kompetencija, s fokusom na nastavničke kompetencije 

neophodne za upravljanje različitostima u odjeljenju, odgojno-obrazovnoj ustanovi i 

zajednici. 

Lekcija 3: Odgojno-obrazovni rad s djecom u inkluzivnom odjeljenju 

Osnovni pojmovi: inkluzivno i kvalitetno obrazovanje, inkluzivno odjeljenje 

 

Pregled osnovnih odgojno-obrazovnih potreba učenika i učenica. Predstavljanje uputa 

za komunikaciju i ophođenje s učenicima i učenicama u cilju što boljeg upravljanja 

različitostima u odjeljenju, odgojno-obrazovnoj ustanovi i zajednici. Osvrt na nivoe 

podrške u odjeljenju. 

 

Tema C: Interkulturalna osjetljivost kao dio pedagoške kompetencije 

Lekcija 1: Osnovno razumijevanje interkulturalnog odgoja i obrazovanja 

Osnovni pojmovi: interkulturalno obrazovanje, cjeloživotno učenje, različitosti 

 

Osvrt na interkulturalni odgoj i obrazovanje kao holistički i cjeloživotni proces koji je 

nužan za promoviranje dostojanstva osobe i demokratskog društva. Iznošenje 

osnovnog cilja interkulturalnog odgoja i obrazovanja: omogućavanje kvalitetnog 

obrazovanja za sve učenike i učenice i promoviranje različitosti kao društvenog 

bogatstva. 

Lekcija 2: Kulturno odgovorna odgojno-obrazovna institucija 

Osnovni pojmovi: interkulturalno obrazovanje, kultura 

 

Predstavljanje dimenzija interkulturalnog odgoja i obrazovanja koje doprinose 

stvaranju kulturno odgovorne odgojno-obrazovne institucije, ujedno kreirajući ugodno, 

prihvatljivo i poticajno okruženje za sve svoje članove i članice. Osvrt na važnost 

nastave o različitim kulturama, običajima i potrebama - za sve učenike i učenice a ne 

samo one kulturno različite. Uvod u faze interkulturalne transformacije odgojno-

obrazovne institucije, uz primjere. 

Lekcija 3: Interkulturalno kompetentni nastavnici i nastavnice 

Osnovni pojmovi: inkluzivno i kvalitetno obrazovanje, inkluzivno odjeljenje 

 

Osvrt na osnovne sposobnosti interkulturalno osjetljivih nastavnika i nastavnica: 

sposobnost uviđanja i razumijevanja stavova, vjerovanja i ponašanja pripadnika i 

pripadnica različitih kultura, sposobnost za spoznavanje odnosa između različitih 

kultura, te sposobnost za konstruktivno djelovanje i rješavanje pitanja koja se javljaju 

među učenicima i učenicama u učionici i široj zajednici. 

 

Tema D: Univerzalni dizajn za učenje – kreiranje zajednice koja uči 

Lekcija 1: Univerzalni dizajn za učenje – pojam i koncept 

Osnovni pojmovi: univerzalni dizajn za učenje 

 

Predstavljanje univerzalnog dizajna za učenje (Universal Design for Learning – UDL) 

kao okvira za inkluzivno i kvalitetno podučavanje, tj. postizanje uspjeha svakog 

učenika i učenice. Ukazivanje na univerzalni dizajn za učenje kao na dizajn za ljudsku 

raznolikost i način razmišljanja o podučavanju i učenju. 

Lekcija 2: Univerzalni dizajn za učenje – principi i načela 

Osnovni pojmovi: univerzalni dizajn za učenje 

 

Uvod u principe univerzalnog dizajna za učenje, s fokusom na raznolikost načina 

prezentiranja informacija učenicima i učenicama, usmjeravanja učenika i učenica na 

postavljene ciljeve, te motiviranja učenika i učenica i njihovog smislenog učešća u 

nastavnim aktivnostima. Osvrt na važnost uključivanja načela univerzalnog dizajna za 

učenje u proces planiranja i pripremanja nastavnih aktivnosti i procesa. 

 

Lekcija 3: Kreiranje zajednice koja uči – primjena univerzalnog dizajna za učenje 

Osnovni pojmovi: univerzalni dizajn za učenje, zajednica koja uči 

 

Ukazivanje na važnost primjene univerzalnog dizajna za učenje u svakodnevnom 

procesu učenja i podučavanja u učionici kako bi se osiguralo ostvarenje punog 

potencijala svakog učenika i učenice, te kreiranje zajednice koja uči i okruženja koje 

podstiče učenje. 

 

Tema E: Kvalitetan odgoj i obrazovanje 

Lekcija 1: Inkluzivna nastava 

Osnovni pojmovi: inkluzivna nastava, učenici i učenice s posebnim potrebama 

 

Uvod u ključne karakteristike i dimenzije motivacije, s fokusom na postupke kojima 

nastavnici i nastavnice razvijaju motivaciju kod učenika i učenica. Osvrt na 

kompetenciju nastavnika i nastavnica da motiviraju učenike i učenice u skladu s 

njihovim potrebama, željama i mogućnostima a u sklopu kompetencije za inkluzivno 

podučavanje i učenje. Predstavljanje instrumenta za samoprocjenu svojih mogućnosti 

za razvoj motivacije kod učenika i učenica. 

Lekcija 2: Kompetencije nastavnika i nastavnica za inkluzivno podučavanje i učenje 

Osnovni pojmovi: inkluzivno i kvalitetno obrazovanje, samoprocjena kompetencija 

 

Definiranje inkluzivnog podučavanja i učenja koje podrazumijeva osiguranje prava 

svakog djeteta na obrazovanje i ostvarivanje svog punog potencijala. Osvrt na ulogu i 

kompetencije nastavnika i nastavnica neophodnih za ostvarenje ovih zahtjeva, s 

fokusom na dvije kompetencije za inkluzivno podučavanje i učenje. Predstavljanje 

instrumenta za samoprocjenu kompetencija za inkluzivno podučavanje i učenje. 

Lekcija 3: Samoregulativno učenje 

Osnovni pojmovi: samoregulativno učenje, osposobljavanje nastavnika i nastavnica, 

samoprocjena 

 

Uvod u pojam samoregulativnog učenja, koje podrazumijeva da učenici i učenice 

samostalno planiraju, nadgledaju i procjenjuju svoje učenje. Ukazivanje na potrebu 

osposobljavanja nastavnika i nastavnica za podsticanje samoregulativnog učenja. 

Predstavljanje instrumenta za samoprocjenu svog načina rada u nastavi. 

